
Nafarrek 6,37ko nota jarri diote foru erkidegoko administrazio publikoen funtzionamenduari 

Estatuko administrazioek jasotako nota baino askoz handiagoa da, herritarrek zerbitzu publikoen gainean duten iritzia ezagutzeko Gobernuak agindutako lehen galdeketaren arabera
2010eko maiatzak 11, asteartea.  Nafarrek “nota nahiko ona" jarri diote Nafarroako administrazio publikoen funtzionamenduari: 10etik 6,37. Herritarren %72k 6 eta 10 arteko nota jarri dute, eta hamarretik batek baino gutxiagok gutxiegi. Hori, herritarrek zerbitzu publikoen gainean duten iritzia ezagutzeko foru erkidegoan egin duten lehen galdeketako emaitzen arabera. Emaitzen berri gaur eman du lehen lehendakariorde eta Lehendakaritza, Justizia eta Barne kontseilari Javier Caballero Martinezek. 

Puntuazio hori estatuko administrazio publikoek oro har jaso dutena baino handiagoa da. Ikerketa Soziologikoen Zentroak (CISek) 2008ko maiatzean egindako beste galdeketa batean estatuko biztanleen %36k balioespen ona edo nahiko ona egin zuen; portzentaje hori Nafarroan %71,99koa da. Halaber, Nafarroan biztanleen %9,72k eman dio gutxiegi administrazioari eta estatuan portzentaje jori 3,5 aldiz handiagoa da: %34. 


Caballero kontseilariak esan du Gobernua gustura dagoela, “emaitzak onak” direlako, Europako iparraldeko herrialdeetakoen modukoak. Hala ere, nabarmendu du herritarrek aipatutako hutsuneak konpondu egin behar direla. Kontseilariaren hitzetan, azterlanean ikusten da Nafarroako Gobernuak modernizatzearen alde egindako apustu “sendo eta tinkoa egokia” dela.
Nafarroako Gobernuak agindutako galdeketako emaitzen arabera, biztanleen %23,85en iritziz foru erkidegoko administrazio publikoen funtzionamendua “oso ona” da, %48,14ren iritziz “ona”, %18,29ren ustez “ez ona eta ez txarra”, %7,29ren ustez "nahiko txarra”, eta %2,43ren iritziz “oso txarra”. 

Balioespen onenak helduenek eta gazteenek egin dituzte. Nota baxuenak 46 eta 60 artekoek eman dituzte. Emakumeek 6,49ko nota jarri diote eta gizonek 6,22koa. Zerbitzuen prestazioaren balioespen onena egiten duen eskualdea Tutera da eta gero Pirinioak eta Iruña. Puntuazio txikiena eman duten eskualdeak dira Erriberagoitia, Erdialdea eta Lizarrerri.
Nafarroako Administrazio Publikoaren Institutuak sustatuko galdeketa gestio administratiboari buruzkoa da, batik bat. Nahiz eta administrazio publiko guztien funtzionamenduaren gaineko galderak ere badauden, gehienak foru administrazioari eta tokiko administrazioari buruzkoak dira.  

Lehen lehendakariorde eta Lehendakaritza, Justizia eta Barne kontseilariak departamentu guztietako zerbitzu zuzendariak zoriondu ditu, gutun bidez, emaitzak oso onak direlako, eta eskatu die ikerketa aztertzea eta hobekuntzak proposatzea. Halaber, kontseilariak esan du Gobernuak langile publikoen prestakuntza hobetzeko asmoa duela, NAPIren bitartez. 

Ebaluaziorako Foru Batzordeak ere izan du gaur emaitzen berri (emaitzak www.navarra.es web atarian daude). Batzorde hori sortu zuten Politika Publikoak eta Zerbitzu Publikoen Kalitatea Ebaluatzeko 2007ko Foru Legea medio, Nafarroako sektore publikoa ebaluatzeko kultura sustatze aldera. 
Lehenbiziko galdeketa horren ondoren gehiago egingo dituzte, herritarren iritzia zertan den ezagutzeko. Galdeketaz gain zerbitzuak hobetzeko beste neurri batzuk ere badaude: zerbitzu kartak, sariak, e.a. Galdeketa telefonoz egin diete 18 urtetik gorako 700 laguni. Galderak egiteko Nafarroako Gobernuak urtarrilean eguneratutako Jardunbide Administratibo Egokien Kodea hartu dute oinarri. Kode horretan langileen jarrerari, legean aplikazioari eta prozedurari buruzko printzipioak daude zehaztuta. Emaitzak hedabideei ezagutzera emateko ekitaldian, kontseilariak lagun izan ditu Asun Ruesta Ozcoidi, Ebaluazio Batzordeko idazkari eta Politika eta Zerbitzu Publikoen Kalitate Zerbitzuko zuzendaria, eta Nasersa Cecilia Blanco Muñiz soziologoa. 
Izapide egin berriei buruzko gaietan 6,6

Galdeketan izapide eta gestio administratibo egin berriei buruzko balioespena ere jaso dute. Kasu horretan nota 6,6koa da, balioespen orokorra (6,37) eta gestio eta izapide administratiboen gaineko balioespen orokorra (6,24) baino handiagoa. Izapideen balioespenari dagokionez, gehienek nota altuak jarri dituzte (%51k 8 baino handiagoa), baina %17k gutxiegi jarri du.
Balioetsitako alderdi batek ere ez du jaso 5 baino gutxiago. Puntuazio altuenak eman dizkiete "jasotako tratuari" (7,2) eta "langileek erabilitako hizkerari" (7,19); nota baxuenak jaso dituzte, berriz, "arreta jaso arte emandako denborak" (5,71) eta "izapideak eta betekizunak sinpleak izateak” (5,86). 
Erriberagoitian daukate nota baxuenak jartzeko joera, aztertutako gai gehienetan. Balioespen onenak, berriz, Tuteran, Iruñean eta Ipar-mendebaldean eman dituzte. Herritarrentzako zailtasun nagusiak dira izapideen moteltasuna (%12,53) eta burokrazia, izapideak eta betekizunak (%11,79).
Herritar gehienek, administrazioarekin harremanetan jartzeko, bulegoetara jotzen dute (%50,29); telefonoa baliatzen dutenak ere asko dira (%40,42), baina Internet gutxik erabiltzen du (%5,86). Hala ere, izapideak Internet bidez egin nahi dituzten portzentajea ia bi aldiz handiagoa da: %10,29. Herritarren iritziz, zerbitzuak bulegoan bertan jasotzen dira ondoren (7,22), gero telefono bidez (6,65) eta azkenik Internetez (6,32). Alde horretatik, 60 urtetik gorakoek eta gazteenek nahiago dute bulegoetara bertaratzea; telefonoa eta Internet ere gazteek dituzte nahiago. Zonei dagokienez, hiru kanal horien gaineko balioespen onena Ipar-mendebaldean egin dute, eta txarrena Lizarrerrin, Pirinioetan eta Erriberagoitian. Pirinioetan oso ondo hartu dituzte Interneten garapenak.
Azkena egindako izapideari buruzko galderari dagokionez, herritarren %76,12k bulegoetara bertaratu egin du, %9,61ek telefonoz eta %6,98k Internetez. Internetek gero eta balioespen hobeak dauzka. Izan ere, herritarren %62k oso ondo balioetsi du Internetez azkena egindako gestioa. Hala ere, hiru kanalen balioespenak oso onak dira. 

Gardentasuna, datuen babesa eta eraginak
Galdeketako emaitzen arabera, Nafarroako biztanle gehienen iritziz administrazioa gardena da (%49,57), beste batzuen iritziz, ordea, ez (%38,86). Herritar gehienen iritziz administrazioak egoki babesten ditu datu pertsonalak (10etik 8), eta zerbitzuak berdin eskaintzen ditu, herritarren sexua, jatorria eta sinesmenak direnak direlakok ere (%58,71); herritarren %32,43k uste du, ordea, zerbitzuak ez dituela berdin eskaintzen (portzentaje hori handiagoa da Erriberagoitian eta Lizarrerrin: %49,21 eta %51,28 hurrenez hurren). Galdeketa egin duten herritarren %52,14k uste du administrazioan faboritismoa dago (Erriberagoitian portzentaje hori %63,49koa da).
Horren harian, %62,14k uste du (Tuteran %72,82k) administrazioak lege eta arau espezifikoak betetzen dituela; %29k uste du ezez eta %8,43k ez daki. Orobat, %45,43ren iritziz, administrazioak ez du egoki erantzuten zerbitzuak eskaintzerakoan akatsen bat egiten duenean (%41,14k kontrako iritzia dauka). 

Azkenik, galdeketaren arabera, herritarren %15,71k administrazioak ematen dituen zerbitzuen gaineko kexa edo iradokizunen bat aurkeztu du. Horietatik %61,82 erantzuna jaso zuen. Horren harian, %60,14k uste du herritarrak duela bost urte baino zorrotzagoak direla zerbitzu publikoak baliatzerakoan (Tuterako eta Erriberagoitiako biztanleak zorrotzagoak dira). Galdeketa Nasersa y Gupost enpresa publikoak egin du; konfiantza maila %95,5ekoa da eta errore marjina %3,75ekoa. 

